Nafarroako Parlamentuko Mahaiak, 2016ko urriaren 10ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, zeinaren bidez Nafarroako Gobernua premiatzen baita berreskura dezan Nafarroako Foru Komunitatearen laneko arriskuen prebentziorako ordezkariaren figura.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko urriaren 10ean

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Sozialista parlamentu-taldeko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. 

Lan-arriskuen Prebentzioari buruzko 31/1995 Legeak enpresetako prebentziorako ordezkariaren figura aitortu zuen, eta figura hori aurrerapen handi bat izan zen lan-arriskuen prebentzioan, zeren eta enpresarekiko lankidetza-iturri garrantzitsu bat izan baitzen prebentzio-planak abian jartzeko eta haien jarraipena egiteko, enpresen esparruan lan-arriskuei aurrea hartzeari begira. 

Hala eta guztiz ere, zenbait egoeratan, ordezkaritza-bide hori ez da guztiz operatibo gertatzen, eta horixe da, bereziki, enpresa txikietan gertatzen dena, haietan lan-harremanen desarautzea nagusitzen baita; are sei langiletik beherako enpresetan ere gertatzen dena, haietarako ez baitu legeak prebentziorako ordezkariaren figura aurreikusten eta, horrenbestez, enpresaren barruko parte-hartzea, arlo horretan, ez baita existitzen. 

Egitate horrek baldintzatu du negoziazio bidez beste figura batzuk agertzea; esate baterako, lurraldeko prebentzio-ordezkariarena. Hartara, bermatu egiten da langileek ordezkaritza eta parte-hartzea izatea lan-arriskuen prebentzioaren arloan, legezko ordezkaritza bateraturik ez dagoen enpresetan –daukaten langile kopuruagatik–, edo halakorik izanda ere, operatiboa ez den enpresetan. 

Egoera horrek justifikatu zuen “Lan-arriskuen prebentziorako Nafarroako Foru Komunitatearen ordezkariaren” figura sortzea, zeina indarrean egon baitzen Nafarroan 2015era arte, eta enpresa txikietan prebentzioa garatzeko gakoa izan zen, hain zuzen ere enpresa horietan ez baitago sindikatu-ordezkaritzarik eta haietan gertatzen baitira lan-istripu gehienak. Honakoak ziren Nafarroako Foru Komunitatearen ordezkariaren figurak prebentzio-alorrean esleituta zeuzkan eginkizunak: 

• Lantokietara bisitak egitea. 

• Enpresaburuari aholkua ematea lan-arriskuen prebentzioarekin zerikusia duen guztiari buruz. 

• Enpresarekin batera prebentzio-ekintzaren hobekuntzan parte hartzea. 

• Lan-arriskuak prebenitzeko araudiaren betearazpenean langileen lankidetza bultzatzea eta sustatzea eta hari buruz informatzea. 

• Enpresaburuarekiko kontsulta, Lan-arriskuen Prebentzioari buruzko Legean aipatutako erabakiak betearazi baino lehen. 

• Lan-arriskuen prebentzioari buruzko araudia bete dadin zaindu eta kontrolatzea. 

• Teknikariei lagun egitea prebentziozko ebaluazioetan, edo laneko eta gizarte segurantzako ikuskatzaileei lagun egitea. 

• Lan-arriskuen Prebentzioari buruzko Legean ezarritako mugekin, lan-baldintzei buruzko informazioa eta dokumentazioa eskuratu ahal izatea. 

• Osasunean kalteak eragiten direnean, bertaratu ahal izatea, haiek gertatu direneko inguruabarrak ezagutzeko. 

Eginkizun horiek betetzeari utzi egin zaio, prebentzioaren arloko lurraldeko ordezkariaren figura kendu baita. Ordezkari horrek Nafarroako 5.600 enpresa txiki eta ertain baino gehiago artatzen eta bisitatzen zituen urtero, baina prebentzio-lan hori egiteari utzi egin zaio, horren ordez inongo beste programarik ez baita ezarri. 

Bestalde, azken urte hauetan, prebentzioaren arloan murrizketak ikusi izan ditugu enpresetan, eta horietako askotan prebentzioa jada ez da inbertsio gisa hartzen, baizik eta saihestu daitekeen gastu bat; horrenbestez, ez da betetzen lan-arriskuen prebentzioari buruzko araudia, ez dago prebentzio-neurrien plangintzarik eta prestakuntza eta informazioa falta dira. 

Berriki, Enpleguko Ministerioaren txosten baten bitartez jakin dugu atzerapen handia gertatzen ari dela Nafarroan lan-arriskuen prebentzioaren arloan. Nafarroa da lan-istripuak gehien hazten ari diren erkidegoa. 2016ko lehenengo hiruhilekoan, lan-istripuak % 15 baino gehiago hazi dira, aurreko urteko aldi berarekin alderatuta. 

Nafarroako Foru Komunitateak pairatzen dituen lan-istripuen kopuruak kontuan hartuta, lan-arriskuen prebentzioaren kultura sustatzeko eta Nafarroako enpresetan segurtasuna eta osasuna bultzatzeko beharra dela eta, honako erabaki-proposamena aurkezten dugu, istripu eta gaixotasun profesionalen gehikuntzari buelta emateko helburuarekin:

1. Nafarroako Parlamentuak Nafarroako Gobernua premiatzen du Lan-arriskuen prebentziorako Nafarroako Foru Komunitatearen Ordezkariaren figura berreskura eta 2017an ezar dezan. 

2. Nafarroako Parlamentuak Nafarroako Gobernua premiatzen du mintzakide sozialekin negozia eta adostu dezan, elkarrizketa sozialaren esparruan, lan-istripuen aurkako talka-plan bat. 

Iruñean, 2016ko urriaren 5ean

Foru parlamentaria: María Chivite Navascués

